
Beppe wenne yn it bosk en betocht altyd leuke spultsjes 
om te dwaan as Odette by har útfanhûs kaam.
Mar diskear wie der wat mis. Beppe wie in bytsje wurch en 
lei op ’e bank.
“Wat moat ik dan dwaan?” frege Odette.
“Gean nei de put en doch in winsk,” sei beppe en se gappe.
Leuk, tocht Odette, in nij spultsje, en se huppele nei de put.

“Hallo!” rôp se nei ûnderen.
“Hallo,” sei de put werom.
“Ik wol in winsk dwaan.”
“Ik wol in winsk dwaan,” klonk it út ’e put.
“Praat my net nei!” rôp Odette. “Ik wol in aventoer.”
“Kom hjir dan mar om my te helpen,” sei de stim yn ’e put.
Odette seach nei ûnderen. Wa prate dêr?
Se koe it net goed sjen en bûgde noch wat fierder nei 
foaren.
Foardat se it wist, foel se foaroer de put yn en glied nei 
ûnderen.

BOEM.
Mei in klap foel Odette op ’e grûn ûnder yn ’e put.
Fluch seach se om har hinne.
Wêr wie dy stim wei kommen?
Foar har glinstere wat yn it tsjuster. 
Odette krûpte dêr foarsichtich hinne.
It wienen de triedden fan in spinneweb.
Der siet in grutte spin yn ’e midden.


